
Módulu Kuatu – Faze Sidadon Partisipa na Dibatis 
sobri Pirfil Rasial o se Pirseson 

 

Obijetivus di Dizenpenhu: 

• Dipos di odja vídiu, partisipantis ta konsigi: 
o Diskreve pirseson di algen ki ka branku sobri pirfil rasial. 

• Faze lista di riason di algen ki ka branku a ses pirseson di pirfil rasial. 
• Diskreve pirseson di pulísia sobri pirfil rasial. 
• Faze lista di riason di pulísia a ses pirseson di pirfil rasial. 
• Partisipantis ta konsigi spisifika kes konpunentis más inpurtanti di un stratéjia pa mutiva ajentis i 

sidadon pa  faze dibatis i atividadis pa djobe suluson pa pirfil rasial (pirseson o rialidadi). 
 

I.  Atitudis i Pirseson en rilason a Pirfil Rasial 

 

1.  Txeu menbrus di grupus ki ka branku ten ideias spisífiku i ben dizenvolvidu sobri pirfil rasial; es 
ta fla ma es i menbrus di ses grupu é vítimas di pirfil rasial. Mesmu na kumunidadis undi ki studus válidu 
dja mostra ma pirfil rasial é ka un prublema sistemátiku na dipartamentu di pulísia, menbrus di 
kumunidadi ta priokupa ku es prublema li sime. Es atitudi é pamodi kes algen la o algun algen di ses 
família o amigu ta kridita ma ses kontákitu ku pulísia é senpri rizultadu di un prikonseitu (normalmenti 
rasial) i nau rizultadu di un pulisiamentu justu i inparsial. Razon pamodi ki es ten kes ideia li pode djuda 
pa atxa un suluson pa dizafiu di forma un rilasionamentu fórti i ku ruspetu entri pulísia i kel párti di 
kumunidadi ki ta kridita ma es é vítima di prikonseitu di pulísia. Pa konsigi es suluson, pulísia ten ki 
konxe i sabe ma algen ten kes ideia la. 
 
2.  Pulísias kuazi nunka ka ta kridita ma ses ajénsia ta diskrimina grupus di algen ki ka branku. 
Maioria des ta fla ma pode ten algun tipu di prikonseitu, má mutu limitadu. Un monti des inda ka ta 
kridita ma ten prikonseitu na pulisiamentu ki pode rizulta na “pirfil rasial”. Ora ki es purguntadu sobri es 
prublema, risposta ki kuazi tudu es ta da é ma es sa ta faze ses trabadju i ma rizultadu é “bon trabadju di 
pulísia” i ma “ka ten pulisiamentu ku prikonseitu” ki ta diskrimina ninhun grupu di algen di prupózitu. 
Txeu des sinplismenti dja nega seta ma ten prikonseitu, mesmu ora ki es mostradu dadus di ses distritu ki 
ta mostra ma alguns ajenti ta diskrimina sertus grupu di algen. Ten alguns ki dja intende ma keli é un 
kiston konplikadu i es ta seta ma ten alguns ajenti ki ta pratika pirfil rasial i ki ta atxa ma es sa ta faze bon 
trabadju di pulísia. Kes ajenti la ta fla ma é so alguns ajenti ki ta faze kela i ma nu ka debe pensa ma tudu 
ajenti ta faze kela i ma tudu ajenti é rasista. É inpurtanti tanbe pa nu konsigi obi kes ideia di ajentis li i pa 
nu konpartilha-s ku parserus na kumunidadi pa nu pode atxa un suluson pa es prublema. 
 
3.  Un otu pontu di vista inpurtanti tanbe é kel di ajentis di pulísia ki ka branku i ki dja kustuma ser 
vítima di prikonseitu i diskriminason di pulísia o nton dja es odja-l ta pasa ku otu algen. Kes ajenti la ta 
ben konta ses spirénsia di pontu di vista pisual i prufisional, inkluindu informason i konsedjus ki es ta da 



ses fidju (prinsipalmenti fidju matxu jóven) sobri midjor manera di interaji ku pulísia. 
 
4.  É ka sinplis pa rizolve tudu kes diferensa la, má ten ki ten kumunikason entri pulísia i algen ki ka 
branku pa es konsigi kel obijetivu ki es tudu kre: un parseria forti, baziadu na konfiansa i ki ta dura. Pa es 
konsigi rizolve kes dizafiu la, es tudu ten ki dadu oportunidadi, non so pa es obi ideias i opinion di 
kunpanheru, má tanbe pa es intende pamodi ki es me es ta xinti i es ta pensa di un ditirminadu manera. 
 
5.  Prumeru pasu é konprenson i enpatia. Ajentis di pulísia i menbrus di kumunidadi, tudu es ta ben 
sta más ben priparadu pa intende kes kuza más inpurtanti des formason. Ajentis di pulísia ten ki (a) 
intende inpákitu ki prikonseitu inkonsenti ten; (b) tanbe, es ten ki intende ma verdadi sobri hit rates dja 
riveladu i ma krensa ma algen ki ka branku pode atxadu ku más kontrabandu di ki algen branku é ka rial; 
(c) finalmenti, es meste intende sentimentus di kes algen ki es ta pára. Menbrus di kumunidadi ten ki (a) 
intende trabadju ki pulísia ta faze i ma pulísia ta sta priokupadu ku siguransa di tudu algen; (b) tanbe, es 
ten ki intende ma ajentis di pulísia ta sta konsentradu na djobe i atxa suluson pa krimis, má tanbe es ta sta 
inpenhadu na djobe manera di privini krimis dentu di kumunidadi; (c) finalmenti, i talves más inpurtanti 
própi, es meste intende ma pulísia ta sta inpenhadu na sirbi kumunidadi i na pruteje tudu algen ki mora na 
kumunidadi. So si ki es ta konsigi kumesa rizolve ses diferensas. 

